
Abstrak

Tujuan kajian ini dijalankan adalah untuk meninjau penerimaan guru terhadap latihan dalam perkhidmatan yang diberi dan menilai kesesuaian aspek-aspek latihan dalam perkhidmatan iaitu kandungan, penyampai, hari dan tempoh latihan serta tempat latihan diadakan. Kajian ini dijalankan di enam buah sekolah menengah di daerah Petaling Utama. Seramai 174 guru telah menjadi responden kajian. Data yang dikumpul telah dianalisis secara kuantitatif dengan menggunakan perisian SPSS versi 21. Kaedah statistik yang telah digunakan ialah statistik deskriptif iaitu min, frekuensi dan peratus. Kajian membuktikan bahawa guru-guru memandang latihan dalam perkhidmatan sebagai alat pembangunan staf; alat pembangunan profesionalisme secara berterusan dan untuk mendidik guru-guru mengenai kompetensi yang baru. Maka pihak pengurusan sekolah boleh mewujudkan peluang yang lebih baik untuk menjadikan latihan dalam perkhidmatan bersesuaian dengan keperluan guru. Pihak Kementerian pula boleh menambahkan pemantauan terhadap sekolah-sekolah agar perancangan latihan dalam perkhidmatan mencapai standard kualiti yang digariskan olehnya. Diharapkan kajian ini menjadi panduan dalam menjadikan latihan dalam perkhidmatan bersesuaian bagi meningkatkan profesionalisme guru. 

Pengenalan
Pendidikan merupakan alat untuk perkembangan ekonomi dan pembangunan sesebuah negara. Proses pengajaran dan pembelajaran yang berlaku di sekolah merupakan petunjuk utama yang dapat mengukur kemajuan bangsa dan negara pada masa depan. Seiring dengan globalisasi yang telah memberikan impak yang signifikan dalam segala aspek negara terutamanya pendidikan dan ekonomi, kerajaan Malaysia telah menggariskan Pelan Pembangunan Pendidikan 2013-2025 (KPM, 2012a) untuk meningkatkan kualiti generasi kita pada masa depan. Kualiti sistem pendidikan yang dimiliki negara kita memainkan peranan ke arah pembentukan modal insan yang berkualiti.

Penambahbaikan sistem pendidikan hanya dapat dicapai melalui guru kerana mereka ialah pelaksana kurikulum di bilik darjah. Maka guru-guru merupakan entiti yang  penting dalam sistem pendidikan. Tambahan lagi menurut Ferguson (1991), kepakaran guru mempengaruhi pencapaian pelajar sebanyak 40 peratus di mana kepakaran guru diukur dengan pendidikan guru, pencapaian pelajar dalam peperiksaan serta pengalaman guru tersebut. Malah, menurut Darling Hammond (1993), pengetahuan mata pelajaran, pembelajaran dan pembangunan pelajar serta kaedah pengajaran adalah elemen-elemen yang penting dalam melahirkan guru yang berkesan. 

Pembangunan profesionalisme guru-guru melibatkan konsep pembelajaran sepanjang hayat (Trotter.Y, 2006). Pelbagai teori membincangkan pembangunan profesionalisme guru yang melibatkan pembelajaran orang dewasa. Antaranya ialah teori umur, teori peringkat, teori pembangunan kognitif dan teori fungsional. Menurut Knowles (1990), pembelajaran dewasa dikaitkan dengan pengalaman yang konkrit. Mereka perlu ada faktor motivasi yang mewujudkan keperluan orang dewasa ini untuk belajar. Guru-guru lebih suka belajar amalan yang boleh dipraktikkan terus dalam bilik darjah. Guru-guru pun berkembang ikut tahap perkembangan yang tertentu seiring kerjaya mereka sebagai guru. Maka pembangunan profesionalisme di kalangan guru harus dipromosikan dengan menggalakkan amalan reflektif dan inkuiri supaya keperluan dan matlamat organisasi dapat dicapai.

Sejak dua dekad yang lalu, pembangunan profesionalisme guru dikembangkan dengan konsep guru berkesan (Guskey, 1995). Kini konsep guru berkesan telah digandingkan dengan sekolah berkesan menghasilkan konsep pembangunan profesionalisme guru yang merangkumi pembangunan sekolah bersama guru-guru. Terdapat bukti yang jelas yang menunjukkan terdapat kaitan yang tinggi antara pembelajaran profesional yang matang dan kejayaan penambahbaikan, perubahan, mewujudkan organisasi pembelajaran yang berkesan (Ahmad Zabidi,2002).

Dalam persekitaran yang sentiasa berubah dan penuh ketidakpastian, guru-guru perlu sentiasa meningkatkan pengetahuan, kemahiran dan kompetensi yang diperlukan sebagai asas pengajaran agar sentiasa releven dengan peredaran masa (Fullan & Mascall, 2000). Guru-guru juga menghadapi minat pelajar yang berubah,  jangkaan ibubapa yang berubah serta keperluan pihak berkepentingan juga berubah di samping kemajuan teknologi maklumat dan masalah sosial yang meningkat secara mendadak. Secara pastinya kompetensi guru tidak boleh statik melangkaui masa. Maka, guru-guru memerlukan latihan tambahan untuk meningkatkan keberkesanan pengajaran mereka agar kehadiran mereka sentiasa releven dalam bilik darjah. 

Pernyataan Masalah

Latihan diperlukan apabila terdapat jurang di antara kompetensi, kemahiran, pengetahuan dan sikap yang dimiliki oleh guru dengan apa yang dijangkakan daripada mereka. Jurang tersebut dapat dirapatkan melalui latihan dalam perkhidmatan (Pekeliling Perkhidmatan Bilangan 6, Tahun 2005). Latihan dapat menambahbaik pengetahuan, kemahiran atau tingkah laku guru-guru berkaitan tugas mereka (Sparks.D & Horsely, 1989). Di Malaysia, guru-guru diberikan latihan dalam perkhidmatan yang mencukupi bilangannya iaitu tujuh kali setahun berasaskan sekolah (Mesyuarat Profesional Kementerian Pelajaran Malaysia bilangan 7/2007).

Walaupun pelbagai latihan dalam perkhidmatan disediakan setelah dibuat analisis keperluan latihan, namun persoalannya adakah ia diterima baik oleh guru-guru. Kajian untuk mengenalpasti penerimaan latihan dalam perkhidmatan yang kurang baik daripada guru-guru ini penting kerana sekiranya penerimaan latihan yang kurang baik daripada guru-guru akan merugikan warga guru itu sendiri bahkan akan menghalang pencapaian matlamat latihan yang ditetapkan. 

Selain itu, adakah latihan yang diberi sesuai dari aspek kandungan, penyampai, tempoh masa dan tempat dengan keperluan guru-guru. Kajian kesesuaian latihan dalam perkhidmatan adalah sesuatu yang harus dilakukan bagi mengatasi masalah ini dengan segera agar ia dapat dijadikan sebagai alat peningkatan profesionalisme guru.

Tujuan Kajian

Tujuan kajian ini adalah untuk meninjau penerimaan guru terhadap latihan dalam perkhidmatan dan menentukan kesesuaian latihan yang dihadiri oleh guru-guru daripada aspek kandungan latihan dalam perkhidmatan, penyampai kursus, hari dan tempoh masa latihan dalam perkhidmatan serta tempat latihan dalam perkhidmatan. 

Objektif Kajian

1. Meninjau penerimaan guru terhadap latihan dalam perkhidmatan; dan 
2. Menilai kesesuaian latihan dalam perkhidmatan dari segi aspek: 

a) Kandungan latihan dalam perkhidmatan

b) Penyampai kursus

c) Hari dan tempoh masa latihan dalam perkhidmatan

d) Tempat latihan dalam perkhidmatan

Soalan Kajian

1. Sejauhmanakah guru menerima latihan dalam perkhidmatan yang disediakan kepada           mereka?
2. Adakah latihan dalam perkhidmatan yang diberi sesuai daripada aspek: 

a) Kandungan latihan dalam perkhidmatan

b) Penyampai kursus

c) Hari dan tempoh masa latihan dalam perkhidmatan

d) Tempat latihan dalam perkhidmatan

Konsep Latihan Dalam Perkhidmatan

Terdapat pelbagai terma yang menerangkan mengenai latihan dalam perkhidmatan. Walaubagaimanapun, Beach dan Reinhartz (2000) merangkumkan istilah-istilah seperti perkembangan profesional, perkembangan staf, latihan dalam perkhidmatan (in-service training) dan pendidikan lanjutan sebagai sesuatu yang sama sahaja dan digunapakai secara tukar ganti. 

Hujah ini disokong oleh pengkaji tempatan Abdul Ghani Abdullah (2009), dalam bukunya ‘Kepimpinan dan penambahbaikan sekolah bahawa pembangunan staf juga dikenali sebagai pendidikan dalam perkhidmatan, pembangunan staf, latihan dalam perkhidmatan, pembangunan profesional, pendidikan lanjutan dan juga usaha ke arah pencapaian ijazah tinggi secara formal mahupun tidak formal.

Dalam konteks Malaysia, Kementerian Pelajaran Malaysia menggariskan maksud  latihan dalam perkhidmatan sebagai: (Rujukan: KPM/Pekeliling Perkhidmatan Bilangan 6 Tahun 2005)

Proses pemindahan ilmu pengetahuan secara kemas, berdisiplin, bertujuan menambah pengetahuan dan kemahiran untuk memenuhi keperluan dan tuntutan semasa dalam organisasi. Ini dicapai melalui sebarang bentuk pembelajaran seperti kursus, latihan semasa bekerja dan program mentoring / coaching atau yang seumpama dengannya yang menyumbang kepada pembangunan individu dan kecemerlangan organisasi – (m/s 2)


Berdasarkan Pelan Pembangunan Pendidikan 2013-2025 (2012a), konsep latihan dalam perkhidmatan ialah suatu proses penambahbaikan dalam pengetahuan yang dimiliki, kemahiran dan kompetensi guru-guru sebagai kunci proses penambahbaikan sekolah. Malah ia menggariskan hanya guru-guru yang berkualiti tinggi dan berpencapaian tinggi dalam peperiksaan awam akan mengisi sistem pendidikan negara kita. Maka kerajaan mempromosikan pembangunan profesionalisme secara berterusan (CPD) bagi guru-guru yang sedia ada sebagai satu langkah menambahkan kualiti dan kelayakan mereka. Ia adalah sebagai salah satu usaha bagi mencapai anjakan dalam Pelan Pembangunan Pendidikan 2013-2025 (KPM,2012 a).
 
Dasar Pendidikan Kebangsaan 2012 pula menerangkan bahawa latihan dalam perkhidmatan merupakan sebahagian daripada usaha kerajaan untuk melaksanakan pembangunan profesional secara berterusan di sekolah. Ia dianggap sebagai alat penambahbaikan kualiti guru sepanjang masa. Guru-guru diberi latihan ataupun kursus mengenai pengetahuan, kemahiran baru agar dapat meningkatkan keupayaan guru tersebut untuk mengajar dengan lebih berkesan. Ini kerana guru yang berkompetensi dapat meningkatkan kualiti pembelajaran murid (KPM,2012 b).

Secara keseluruhannya, berdasarkan perbincangan konsep latihan dalam perkhidmatan di atas, dirumuskan bahawa konsep latihan dalam perkhidmatan merupakan satu alat pembangunan staf yang dapat meningkatkan profesionalisme guru secara berterusan. Latihan dalam pekhidmatan harus difokuskan untuk meningkatkan keupayaan guru untuk mengajar dengan lebih berkesan dan dapat meningkatkan profesionallisme guru-guru.
Penerimaan Guru-guru Terhadap Latihan Dalam Perkhidmatan

Penerimaan dan penolakan bermula dengan kepercayaan terhadap sesuatu perkara (Lokman et al., 2007). Menurut beliau, tahap kepercayaan menandakan penerimaan awal terhadap sesuatu perkara dan dalam konteks ini ialah latihan dalam perkhidmatan. Guru-guru menerima latihan dalam perkhidmatan yang disediakan jika mereka percaya ia akan meningkatkan kompetensi, pengetahuan, kemahiran dan keupayaan mereka dalam menjalankan tugas utama mereka iaitu pengajaran.

Lokman et al. (2007) juga mengatakan bahawa penerimaan berlaku di kalangan guru jika keperluan individu selari dengan keperluan institusi. Hujah ini disokong oleh Zhao dan Cziko (2001) yang mencadangkan Teori Kawalan Persepsi bagi menerangkan tahap penerimaan guru-guru ini. Mengikut teori yang dicadangkan mereka, apabila berlaku perbezaan ataupun percanggahan dalam pandangan manusia dengan apa yang telah dibangunkan dalam diri mereka sebagai satu set rujukan. Maka sebagai individu, manusia akan cuba mengurangkan percanggahan tersebut sama ada dengan menerima ataupun mengubahsuai mengikut keperluan mereka. 

Demetriadis et al. (2003) pula membincangkan beberapa faktor yang mempengaruhi penerimaan atau penolakan latihan dalam perkhidmatan yang ditawarkan kepada guru. Antaranya, tingkah laku pengurus sekolah yang menyokong segala usaha penambahbaikan guru, minat guru, pengetahuan tersedia ada guru-guru, keberadaan sumber-sumber serta keyakinan diri guru-guru itu sendiri.

Manakala Mooij dan Smeets (2001) pula menyatakan jika guru-guru tidak yakin dengan kompetensi diri dan keupayaan dalam membawa perubahan dalam bilik darjah maka kurang penerimaan terhadap latihan dalam perkhidmatan yang dibekalkan. Guru-guru lebih tinggi penerimaan terhadap latihan dalam perkhidmatan yang dibekalkan jika mereka ada pengetahuan sedia ada.

Demetriadis et al. (2003) juga membincangkan bahawa bila sekolah berfungsi sebagai tempat untuk adaptasi kepada perubahan yang dikehendaki maka proses penenrimaan-adaptasi akan berlaku dengan mudah. Kandungan latihan dalam perkhidmatan yang kompeten dengan kurikulum yang sedia ada maka penenrimaan latihan dalam perkhidmatan berlaku dengan mudah.

Secara kesimpulannya, kepercayaan guru bahawa latihan dalam perkhidmatan boleh meningkatkan profesionalisme mereka menjadi asas kepada penerimaan latihan oleh guru-guru. Sokongan pengurus sekolah, penyediaan sumber-sumber yang mencukupi dan pengetahuan sedia ada guru menentukan penerimaan latihan dalam perkhidmatan oleh mereka. 

Aspek-Aspek Kesesuaian Latihan Dalam Perkhdimatan

Dalam kajian ini, aspek-aspek kesesuaian latihan dalam perkhidmatan dikenalpasti melalui kajian-kajian yang lepas. Antara aspek yang dinilai dalam kajian ini ialah kandungan, penyampai kursus, hari dan tempoh masa serta tempat latihan dalam perkhidmatan.

a) Kandungan Latihan Dalam Perkhidmatan

Latihan dalam perkhidmatan juga dinilai dari aspek kandungan yang disampaikan kepada guru-guru kerana kandungan adalah segala bentuk pengetahuan yang ingin dipindahkan kepada guru-guru. Ini kerana kandungan yang sesuai akan meningkatkan motivasi guru-guru (Birman,& Desimone, 2000).

Perkembangan latihan dalam perkhidmatan menjadi lebih penting dalam mempromosikan peningkatan kualiti pengajaran secara profesional. Namun demikian, menurut Whitty (2000), walaupun program pembangunan profesionalisme dianggap sangat penting, tetapi pengisiannya selalu tidak berkesan dan tidak memberi insprirasi kepada guru-guru bagi meningkatkan profesionalisme mereka. Maka kandungan memainkan peranan yang penting dalam menentukan kesesuaian sesuatu latihan dalam perkhidmatan.

Kandungan latihan dalam perkhidmatan harus berdasarkan kepada pengetahuan isi kandungan mata pelajaran, pedagogi, kurikulum, ciri-ciri pelajar, konteks pendidikan dan pengetahuan mengenai falsafah pendidikan diri dan negara (Whitty, 2000).

Dalam konteks Malaysia, latihan dalam perkhidmatan bertujuan untuk mempertingkatkan kompetensi guru sejajar dengan Dasar Sumber Manusia Sektor Awam 2005. Latihan dalam perkhidmatan adalah suatu keperluan memandangkan pelaksanaan kurikulum sekolah yang disemak semula memberi penekanan pada strategi pembelajaran yang berkesan dan sesuai dengan kehendak pendidikan pada masa kini dan masa depan.

Keadaan bertambah parah dengan kegagalan pihak pengurus untuk memadankan kandungan dan kurikulum latihan dalam perkhidmatan yang sesuai dengan keperluan dan tahap perkembangan guru-guru. Menurut kajian didapati, guru-guru lebih komited jika diberi latihan mengenai amalan dan tingkah laku seharian mereka dalam bilik darjah (Little, J.W.,1999). Kandungan yang akan dipelajari mempengaruhi kesediaan guru-guru dalam penglibatan latihan dalam perkhidmatan.

  Secara rumusannya, kandungan latihan dalam perkhidmatan menentukan keberkesanan latihan dalam perkhidmatan. Kandungan yang sesuai meningkatkan profesionalisme guru-guru. Para pengurus latihan dalam perkhidmatan di peringkat sekolah dicadangkan agar memilih kandungan yang sesuai supaya keupayaan guru-guru dalam melaksanakan tugas mereka meningkat.

b) Penyampai kursus

Penyampai kursus boleh terdiri daripada sama ada dari dalam sekolah ataupun dari luar sekolah. Penyampai kursus dari dalam sekolah terdiri daripada pentadbir sekolah, ketua bidang, ketua panitia ataupun mana-mana guru yang menghadiri kursus di luar sekolah (KPM, 2005).

Menurut Winterton (1977), menggunakan penyampai kursus dari dalam sekolah membawa banyak kebaikan berbanding dari luar. Menurut beliau,

“With an outside consultant, the expertise is not always available following the activity. By using your own staff members, you’ve not only retained the expertise; but you’ve provided an opportunity to elevate a teacher among peers...”(m.s.37)

Pendapat beliau turut disokong oleh Guskey (2000) yang mengatakan bahawa penyampai kursus harus terdiri daripada sumber dalaman memandangkan kepakaran penyampai kursus dapat memastikan aktiviti penyusulan dijalankan bagi mengukuhkan penyampaian latihan dalam perkhidmatan.

Dari segi perbincangan kepakaran penyampai kursus pula, kajian yang dilakukan oleh Ong C.S (1992) menyatakan bahawa latihan dalam perkhidmatan kurang berkesan kerana kegagalan penyampai kursus dalam membimbing peserta kursus daripada pelbagai latar belakang dan pengalaman. Fasilitator yang juga merupakan penyampai kursus, mengendalikan latihan dalam perkhidmatan harus mempunyai pemahaman yang kukuh terhadap tujuan dan matlamat latihan tersebut diadakan. Maka adalah sesuai jika penyampai kursus latihan dalam perkhidmatan merupakan orang yang memahami budaya sekolah tersebut. 

Kajian beliau menunjukkan pemilihan sama ada fasilitator dari dalam ataupun luar sekolah terpulang kepada penganjur latihan tersebut. Yang pentingnya, penyampai kursus mestilah seorang yang berkelayakan tinggi, pengalaman yang luas, rajin dan boleh interaksi dengan peserta dengan mudah (Mohd Radzi Abd Jabar, 1995).

Menurut kajian yang dilakukan oleh Lee S.B (1998), latihan dalam perkhidmatan kebanyakannya tidak mempunyai rancangan untuk membantu dan membimbing guru sebagai langkah lanjutan dalam latihan dalam perkhidmatan. Ia merupakan kelemahan perancangan dan penyampai kursus. Penyampai kursus yang dianggap pakar dalam topik atau bidangnya, perlulah memberi kerjasama kepada pihak pentadbir dalam tugas penyeliaan pengajaran agar dapat mengukuhkan pemahaman guru tentang kemahiran baru serta memastikan guru dapat mengamalkannya dalam pengajaran dalam kelas.

Bagi meningkatkan lagi kualiti penyampai kursus, Wayne et al. (2008) berpendapat bahawa pihak berkuasa dalam konteks ini Kementerian harus mengadakan satu program khas untuk melatih tenaga pengajar yang mahir dalam menyampaikan kursus. 

Secara rumusannya, penyampai kursus adalah yang mempunyai keupayaan untuk melatih guru-guru dalam mentransformasikan guru-guru ke arah matlamat dan tujuan latihan dalam perkhidmatan tersebut.
c) Hari Dan Tempoh Masa Latihan Dalam Perkhidmatan

Tempoh latihan yang lama memudaratkan para guru untuk menghabiskan sukatan pelajaran lalu menyediakan pelajar bagi menghadapi peperiksaan. Tempoh kursus yang agak lama juga akan mengurangkan motivasi dan komitmen guru dalam latihan tersebut. Maka guru-guru hanya akan menganggap latihan tersebut mengganggu rutin harian mereka (Abdullah Sani Yahya ,2009).
Kesatuan Keguruan Malaysia juga dalam buletinnya, Guru Malaysia (rujukan: Guru Malaysia, PP2588/04/2013) mengatakan bahawa kursus-kursus diadakan dengan syarat seseorang guru perlu menghadiri tujuh hari (rujukan: Pekeliling Perkhidmatan Perkhidmatan Bilangan 6 Tahun 2005, muka surat 4). Akan tetapi terdapat segelintir guru yang perlu menghadiri kursus latihan dalam perkhidmatan lebih daripada bilangan yang dikehendaki. Kekeliruan juga timbul apabila hari berkursus bertindan dengan masa instruksional. Ini jelas menunjukkan masa yang dirancang untuk mengadakan latihan dalam perkhidmatan kurang sesuai.

Biasanya kursus diadakan di peringkat sekolah pada hari sabtu (Abdullah Sani Yahya, 2009). Biasanya guru-guru tidak suka datang ke sekolah pada hari sabtu. Mereka menganggap bahawa hari sabtu adalah cuti walaupun pada hakikatnya ia tidak benar.

Menurut Shelton dan Jones (1996), guru-guru lebih suka jika latihan diadakan di luar waktu pengajaran dan pembelajaran memandangkan ia tidak akan mengganggu pembelajaran pelajar. Guru-guru juga boleh lebih fokus dalam latihan dalam perkhidmatan tanpa dibebani dengan aktiviti harian sekolah.

Secara rumusannya, aspek hari dan tempoh latihan dalam perkhidmatan yang sesuai adalah latihan yang berlaku sepanjang masa dengan memberikan ruang yang secukupnya bagi guru agar pengajaran dan pembelajaran berjalan dengan lancar. 

d) Tempat Latihan Dalam Perkhidmatan

Sesuatu latihan dalam perkhidmatan tidak sesuai jika tempat latihan tidak memenuhi kehendak para guru. Sukumaran (1984) dalam kajiannya membuktikan bahawa tempat latihan dalam perkhidmatan tidak ditentukan oleh pesertanya tetapi oleh pihak penganjur. Tambahan lagi, guru-guru lebih suka latihan diadakan berdekatan dengan rumah kerana tidak ingin berpisah daripada keluarga. Guru-guru begini akan mengelakkan diri daripada menghadiri kursus-kursus tersebut (Abdullah Sani Yahya, 2009). 

Menurut mesyuarat profesional Kementerian Pelajaran Malaysia bilangan 7/2007, telah meluluskan latihan dalam perkhidmatan sebagai konsep pengoperasian latihan peningkatan profesionalisme bidang pengajaran dan pembelajaran yang akan dijalankan secara berasaskan sekolah. Maka,  sejak tahun 2008, di Malaysia, latihan dalam perkhidmatan dijalankan di peringkat sekolah, memandangkan sekolah lebih mengenali keperluan guru-guru dalam meningkatkan keupayaan pengajaran mereka.

Tambahan lagi, pengenalan latihan dalam perkhidmatan adalah sebagai strategi baru dalam usaha melindungi masa instruksional. Dalam pengenalan latihan dalam perkhidmatan berasaskan sekolah, sebanyak 60 peratus latihan dalam perkhidmatan dijalankan di peringkat sekolah (Surat Siaran KP(PP)0022/252(23) bertarikh 20 Disember 2010). Ini dapat mengelakkan guru-guru keluar daripada sekolah untuk menghadiri kursus di luar. Peningkatan profesionalisme guru-guru dapat dijalankan tanpa mengganggu proses menambahbaik pembelajaran murid di sekolah. 

Secara rumusannya, aspek tempat adalah aspek yang boleh dimanipulasi mengikut keperluan guru-guru. Kajian ini membuktikan guru-guru menganggap latihan dalam perkhidmatan yang berasaskan sekolah sesuai dengan keperluan mereka. Maka, pihak pengurusan latihan dalam perkhidmatan disarankan agar dapat membelanjakan sumber kewangan dalam lain-lain aspek kesesuaian latihan dalam perkhidmatan yang lebih memerlukannya.
Kaedah Kajian

Pengkaji telah memilih enam buah sekolah dari daerah Petaling Utama, Petaling Jaya, Selangor Darul Ehsan. Pemilihan sekolah ini dibuat berdasarkan kriteria kepelbagaian jenis sekolah yang terdapat di daerah tersebut. Antara kriteria sekolah yang dipilih ialah sekolah cluster, bukan cluster, mubaligh, aliran lelaki, aliran perempuan serta aliran campuran. Seramai 174 guru yang bukan pentadbir telah menjadi responden dalam kajian ini. 

Pengkaji menggunakan kaedah tinjauan dan soalselidik untuk mengumpul segala maklumat. Soalselidik terdiri daripada dua bahagian utama. Bahagian I mendapatkan maklumat asas responden. Manakala bahagian II mempunyai 36 item yang mendapatkan maklumat mengenai penerimaan guru-guru terhadap latihan dalam perkhidmatan dan aspek-aspek kesesuaian latihan dalam perkhidmatan. Ujian pekali Alpha-Cronbach bagi mendapatkan indeks kebolehpercayaan mencatat nilai alpha antara .811 hingga .934. Jelas sekali bahawa instrumen kajian memiliki kebolehpercayaan yang tinggi untuk ditadbirkan. Mengikut Mohd Majid Konting (1998), tiada satu ketetapan tentang pekali yang menunjukkan kebolehpercayaan yang tinggi, tetapi pada umumnya item yang mencatat indeks .60 ke atas dianggap mempunyai kebolehpercayaan untuk ditadbirkan. 

Semua item soal selidik dianalisis dengan menggunakan Statistical Package for the Social Sciences (SPSS) versi 21.0 bagi mendapatkan data ujian statistik deskriptif bagi melihat kesesuaian aspek latihan dalam perkhidmatan.

Dapatan Kajian

Penerimaan guru-guru terhadap latihan dalam perkhidmatan

Dalam bahagian ini, hasil dapatan kajian dibincangkan bagi menjawab soalan kajian yang pertama iaitu penerimaan guru-guru terhadap latihan dalam perkhidmatan yang diberikan. 

Penerimaan guru-guru terhadap latihan dalam perkhidmatan ialah (1) guru-guru menerima latihan dalam perkhidmatan sebagai alat pembangunan staf (x=3.67), (2) guru-guru menerima latihan dalam perkhidmatan sebagai alat pembangunan profesionalisme secara berterusan ( x=3.52), (3) guru-guru menerima latihan dalam perkhidmatan kerana mendidik mereka mengenai kompetensi yang baru agar mereka jadi lebih profesional (x=3.50), (4) guru-guru menerima latihan dalam perkhidmatan pembelajaran sepanjang hayat (x=3.38), (5) guru-guru menerima latihan dalam perkhidmatan untuk meningkatkan keupayaan guru-guru untuk mengajar dengan lebih berkesan (x=3.34) dan (6) guru-guru menerima latihan dalam perkhidmatan kerana ia meningkatkan motivasi kerja guru-guru (x=3.22).

Kesesuaian aspek-aspek latihan dalam perkhidmatan

Dalam bahagian ini hasil dapatan kajian dibincangkan dari kandungan, penyampai, hari dan tempoh masa serta tempat latihan dalam perkhidmatan. Setiap aspek dibincangkan mengikut susunan pangkatan min.

Dari segi aspek kandungan (1) kandungan latihan dalam perkhidmatan yang sesuai meningkatkan motivasi guru (x=3.93), (2) kandungan latihan dalam perkhidmatan harus berdasarkan tugas utama mereka dalam kurikulum dan kokurikulum (x=3.86), (3) kandungan latihan dalam perkhidmatan perlu sesuai dengan kehendak pendidikan pada masa kini dan masa depan (x=3.84), (4) pemadanan antara kandungan latihan dalam perkhidmatan dengan keperluan dan tahap perkembangan guru penting (x=3.67), (5) guru-guru lebih komited jika diberi latihan mengenai amalan dan tingkah laku seharian mereka di bilik darjah (x=3.55) dan (6) kandungan latihan dalam perkhidmatan mempengaruhi kesediaan guru-guru untuk melibatkan di dalam latihan dalam perkhidmatan (x=3.53).

Dari segi aspek penyampai kursus pula, (1) penyampai kursus sesuai daripada sumber dalaman sekolah (x=4.24), (2) penyampai mesti mempunyai pemahaman yang kukuh terhadap tujuan dan matlamat latihan dalam perkhidmatan tersebut (x=4.23), (3) penyampai haruslah orang yang memahami budaya sekolah tersebut (x=4.10), (4) penyampai mestilah seorang yang dapat menyampaikan kandungan latihan dengan mudah dan menarik (x=3.95), (5) penyampai kursus memastikan guru dapat mengamalkan apa yang dipelajarinya dalam kelas (x=3.69) dan (6) penyampai kursus sesuai daripada sumber dalaman sekolah (x=2.93).

Dari aspek hari dan tempoh masa latihan dalam perkhidmatan, (1) tempoh latihan yang lama boleh mengganggu rutin harian mereka di sekolah (x=4.52), (2) hari dan tempoh masa latihan dalam perkhidmatan sepatutnya tidak memudaratkan guru untuk menghabiskan sukatan pelajaran (x= 4.38), (3) tempoh kursus yang agak lama akan mengurangkan motivasi dan komitmen guru dalam latihan tersebut (x=4.23), (4) waktu luar PdP adalah sesuai kerana guru-guru boleh fokus tanpa dibebani aktiviti harian sekolah (x=3.29), (5)Kementerian wajar mensyaratkan guru-guru untuk menghadiri kursus tujuh hari setahun (x=1.86) dan (6) hari sabtu sesuai dijadikan hari latihan dalam perkhidmatan (x=1.29).

Dari segi tempat latihan pula, (1) peningkatan profesionalisme guru dapat dijalankan tanpa mengganggu pembelajaran pelajar (x=4.00), (2) latihan dalam perkhidmatan lebih sesuai diadakan dekat dengan rumah kerana tidak ingin terpisah dengan keluarga (x=3.91), (3) latihan berasaskan sekolah boleh mengelakkan guru-guru keluar dari sekolah (x=3.67), (4) tempat latihan dalam perkhidmatan harus ditentukan oleh guru-guru (x=3.60), (5) latihan dalam perkhidmatan di luar sekolah memakan belanja yang tinggi (x=3.54) dan (6) latihan dalam perkhidmatan sesuai diadakan di peringkat sekolah (x=3.53).

Perbincangan dan Dapatan Kajian

Penerimaan Guru-Guru Terhadap Latihan Dalam Perkhidmatan

Dalam kajian ini didapati penerimaan guru-guru terhadap latihan yang dibekalkan adalah sederhana. Para guru bersetuju bahawa latihan dalam perkhidmatan sebagai satu alat pembangunan staf dan alat pembangunan profesionalisme secara berterusan yang sesuai bagi mendidik guru-guru mengenai kompetensi yang baru agar mereka menjadi lebih profesional. Kepentingan latihan dalam perkhidmatan ini selaras dengan pandangan Desimone (2009) serta Fullan dan Mascall (2000) yang berpendapat bahawa pembangunan guru-guru melalui latihan dalam perkhidmatan adalah kunci bagi segala bentuk reformasi pendidikan.

Tambahan lagi, pengkaji juga mendapati latihan dalam perkhidmatan dianggap sebagai pembelajaran sepanjang hayat bagi guru-guru sentiasa membekalkan diri mereka dengan ilmu pengetahuan. Dean (1991) dalam mendefinisikan perguruan sebagai satu profesyen, beliau menegaskan bahawa guru-guru harus diberi peluang pembelajaran secara berterusan supaya mereka didedahkan kepada teori-teori pendidikan yang meningkatkan amalan pengajaran mereka. Kajian juga menunjukkan latihan dalam perkhidmatan dapat membantu mereka meningkatkan keupayaan untuk mengajar dengan lebih berkesan. 

Dapatan kajian juga menunjukkan latihan dalam perkhidmatan meningkatkan motivasi kerja guru-guru. Dapatan ini selari dengan pandangan Leithwood et al. (2003) yang mengatakan bahawa latihan dalam perkhidmatan yang selari dengan matlamat sendiri dan sekolah akan meningkatkan motivasi guru-guru dalam amalkan pengetahuan dan kemahiran yang diperolehi dalam latihan tersebut.

Mereka juga menegaskan bahawa kesedaran diri guru yang menganggap bahawa wujudnya jurang pengetahuan dan kemahiran pada diri mereka juga menjadi faktor motivasi guru-guru dalam melibatkan diri dalam latihan dalam perkhidmatan.

Secara rumusannya, guru-guru menggunakan latihan dalam perkhidmatan sebagai alat untuk meningkatkan profesionalisme diri mereka. Maka Kementerian Pendidikan dicadangkan agar memberikan peluang yang lebih banyak kepada guru-guru untuk menghadiri latihan dalam perkhidmatan.

Aspek-aspek Kesesuaian Latihan Dalam Perkhidmatan

Kajian ini mendapati guru-guru bersetuju bahawa perancangan latihan dalam perkhidmatan merupakan aspek yang menentukan kesesuaian latihan dalam perkhidmatan. Menurut kajian ini, guru-guru mengharapkan agar latihan dalam perkhidmatan yang dirancang ditambah dengan latihan “hands-on” yang memberikan pengalaman pembelajaran. Menurut teori pembelajaran dewasa, pembelajaran di kalangan orang dewasa berlaku dengan berkesan apabila mereka belajar melalui pengalaman (Knowles, 1990). Menurut Kwakman (2003) pula, pengalaman belajar secara “hands-on” akan memberikan guru-guru pembelajaran yang diperlukan untuk mengadaptasi kepada perubahan yang berlaku dalam sistem pendidikan. 


Dapatan kajian ini selari dengan pendapat Guskey (2000) yang menyatakan kebanyakan guru-guru tidak dilibatkan dalam perancangan latihan bagi mereka. Ini juga selari dengan laporan OECD (2009) yang menyatakan permintaan guru-guru dalam latihan dalam perkhidmatan tidak dipenuhi oleh pihak pengurusan. Maka dapatan dari kajian ini boleh dijadikan panduan agar perancangan latihan dalam perkhidmatan menimbulkan rasa puas hati dalam kalangan guru lalu memudahkan proses pemindahan ilmu dan kemahiran dengan berkesan.

Kajian ini mendapati kandungan latihan dalam perkhidmatan sesuai dengan keperluan guru. Dalam kajian yang lepas, Borko (2004) menyatakan bahawa penekanan yang sewajarnya harus diberikan terhadap kandungan latihan dalam perkhidmatan yang diberikan kerana kandungan latihan dalam perkhidmatan merupakan kunci kejayaan bagi mana-mana program latihan dalam perkhidmatan.

Dalam kajian ini, para guru berpendapat kandungan latihan dalam perkhidmatan yang hendak disampaikan haruslah sesuai dengan kehendak pendidikan pada masa kini dan masa depan. Dapatan ini selari dengan kajian Fishman et al. (2003) yang menyokong kandungan latihan dalam perkhidmatan berkisar mengenai kerja guru-guru secara amnya serta kandungan mata pelajaran yang diajar oleh guru tersebut. 

Malah kajian ini juga mendapati kandungan latihan ini dipadankan mengikut keperluan dan tahap perkembangan guru. Kandungan latihan dalam perkhidmatan dipadan dengan perkembangan tahap profesionalisme guru-guru. Konsep ‘One size fits all’ boleh dihindari oleh pihak pengurus latihan dalam perkhidmatan (Hustler, 2003). 


Kajian ini mendapati guru-guru bersetuju aspek penyampai kursus penting dalam menentukan kesesuaian latihan dalam perkhidmatan. Kesesuaian latihan dalam perkhidmatan bergantung kepada orang yang menyampaikan kandungan latihan tersebut. Dalam kajian ini, guru-guru berpendapat penyampai kursus yang menghadiri kursus khas untuk meningkatkan keupayaan melatih orang lain menyampaikan kandungan latihan dalam perkhidmatan dengan berkesan. Keupayaan penyampai kursus untuk menyampaikan kandungan latihan dalam perkhidmatan dengan menarik dan mudah menjadikan latihan tersebut sesuai bagi guru-guru. 

Kajian ini juga mendapati guru-guru kurang setuju untuk mendapatkan penyampai kursus daripada sumber dalaman sekolah. Bertentangan dengan dapatan ini, Hargreaves (2000) pula berpendapat jika penyampai kursus daripada sumber dalaman ia akan membantu proses tindakan susulan selepas latihan dalam perkhidmatan diberikan. Ini membantu mengukuhkan pemahaman dan pengaplikasian pengetahuan, kemahiran serta keupayaan yang dipelajari dalam latihan dalam perkhidmatan. 

Di samping itu, pihak pengurus latihan dalam perkhidmatan boleh menggunakan sumber dalaman sekolah secara maksimum. Menurut Nurul Aini Aminudin (2012) pihak atasan boleh mewujudkan kumpulan guru-guru (pool) untuk menggunakan kepakaran mereka menjadi penyampai latihan dalam perkhidmatan.

Menurut kajian ini, para guru kurang setuju bahawa aspek hari dan tempoh latihan dalam perkhidmatan sesuai dengan keperluan guru-guru. Ini kerana kajian menunjukkan tempoh latihan dalam perkhidmatan yang lama boleh mengganggu rutin harian mereka di sekolah. Latihan dalam perkhidmatan boleh dijalankan agar ia memudahkan guru-guru untuk menghabiskan sukatan pelajaran. 

Tambahan lagi, tempoh latihan yang lama boleh mengurangkan motivasi dan komitmen guru dalam latihan tersebut. Dapatan ini selari dengan kajian Wayne et al. (2008) yang berpendapat bahawa latihan dalam perkhidmatan yang memakan masa yang lama memerlukan guru untuk sentiasa keluar daripada kelas yang mengganggu pembelajaran pelajar dalam kelas.


Menurut laporan OECD (2009), Malaysia adalah antara negara yang menjalankan latihan dalam perkhidmatan di bawah purata sebanyak sepuluh hari setahun. Manakala negara-negara seperti Korea, Sepanyol dan Poland mengadakan latihan dalam perkhidmatan yang paling lama iaitu melebihi 30 hari setahun. Laporan tersebut juga menunjukkan bahawa terdapat hubungan yang positif di antara bilangan hari latihan dalam perkhidmatan dengan kualiti sistem pendidikan sesebuah negara. 

Kajian ini membuktikan bahawa aspek tempat latihan dalam perkhidmatan sesuai dengan keperluan guru-guru. Maklumat daripada kajian menunjukkan bahawa guru-guru berpendapat peningkatan profesionalisme guru-guru membantu dan memudahkan  pembelajaran para pelajar. Maklumat ini selari dengan pendapat Wayne et al. (2008) bahawa pembelajaran pelajar harus diberikan keutamaan dalam apa jua keadaan. Guru-guru dicadangkan agar mementingkan pembelajaran pelajar. 

Tambahan lagi, kajian ini menunjukkan guru-guru lebih selesa jika tempat latihan dalam perkhidmatan diadakan dekat dengan rumah kerana tidak ingin terpisah dengan keluarga. Maka lebih sesuai jika latihan dalam perkhidmatan dijalankan berasaskan sekolah maka boleh mengelak guru-guru keluar dari sekolah. Menurut Kwakman (2003), sekolah adalah tempat yang paling sesuai untuk membangunkan profesionalisme guru-guru kerana kompetensi pengajaran paling sesuai diperolehi melalui pengamalan secara aktif di sekolah.


Kajian juga menunjukkan guru diberi peluang untuk menentukan tempat latihan tersebut dijalankan. Namun demikian unsur kewangan juga diberi perhatian kerana latihan dalam perkhidmatan di luar sekolah memakan belanja yang tinggi. Ia dapat dikawal dengan mengadakan latihan tersebut di peringkat sekolah. Kenyataan ini disokong oleh hujah Bredeson (2002) yang menyatakan bahawa sumber kewangan merupakan sumber yang menjadi kekangan kepada program latihan dalam perkhidmatan diadakan dalam skala yang besar. Latihan dalam perkhidmatan yang perlu diadakan secara berterusan memerlukan sokongan kewangan yang kuat agar dapat dijalankan sepanjang masa.

Implikasi Dan Cadangan Kajian

Latihan dalam perkhidmatan adalah satu pendekatan transformasi guru seperti yang digariskan dalam Pelan Pembangunan Pendidikan Malaysia 2013-2025 (KPM, 2012a). Latihan dalam perkhidmatan adalah satu pendekatan yang mudah membawa perubahan dalam diri guru-guru kerana ia merupakan antara kaedah peningkatan profesionalisme guru. Maka Kementerian Pendidikan Malaysia, Jabatan Pendidikan Negeri, Pejabat Pendidikan Daerah dan pihak pengurus sekolah dicadangkan agar mengoptimumkan latihan dalam perkhidmatan untuk meningkatkan kualiti sistem pendidikan negara kita di arena antarabangsa.


Implikasi kajian ini kepada pihak pengurus sekolah ialah perancangan latihan dalam perkhidmatan yang dilakukan di peringkat sekolah perlu melibatkan guru dan mempertimbangkan permintaan serta keperluan guru dalam menjalankan latihan dalam perkhidmatan tersebut.


Pihak pengurus sekolah boleh menyediakan bilik khas bagi memudahkan guru-guru bertemu untuk mengadakan latihan dalam perkhidmatan. Bilik tersebut juga boleh dinamakan bilik peningkatan profesionalisme guru. Bilik tersebut boleh memuatkan bahan-bahan bacaan, rujukan dan kemudahan ICT bagi memenuhi konsep latihan dalam perkhidmatan sebagai pembelajaran sepanjang masa.

Di samping itu, Kementerian Pendidikan Malaysia (KPM, Taklimat Perlaksanaan Memaksimumkan Masa Instruksional, 2012c) telah menurunkan kuasa kepada pihak pengurus sekolah dalam merancang latihan dalam perkhidmatan. Peluang ini boleh dioptimumkan oleh pihak pengurus sekolah dalam menentukan kandungan yang lebih futuristik, berkaitan dengan pengamalan dalam bilik darjah, pentaksiran baru dan sebagainya. Pihak pengurus sekolah boleh memastikan kandungan latihan dalam perkhidmatan boleh mengurangkan bebanan kerja guru.

Oleh kerana, perancangan latihan dalam perkhidmatan ditetukan oleh pihak pengurus sekolah, Kementerian Pendidikan bersama Jabatan Pendidikan Negeri dan Pejabat Pendidikan Daerah dicadangkan agar menambahkan pemantauan dan penilaian ke atas latihan dalam perkhidmatan yang dijalankan di peringkat sekolah. Proses ini boleh digunakan sebagai langkah penambahbaikan pada sistem pendidikan negara kita.


Usaha kerajaan dalam menyediakan pelbagai dasar sebagai panduan untuk membantu para guru dalam mencapai hasrat kerajaan adalah membanggakan. Akan tetapi, kandungan dan matlamat dasar yang bertindan antara satu sama lain dan silih berganti akhirnya menjadikan guru-guru tidak jelas mengenai matlamat dan hala tuju sebenar mereka. Kementerian Pendidikan dicadangkan agar memberi panduan kepada pihak pengurus sekolah dalam menyampaikan kandungan dan tujuan dasar yang diperkenalkan oleh kerajaan melalui latihan dalam perkhidmatan supaya kekeliruan guru-guru dapat diatasi dan seterusnya ia dapat mempromosikan profesionalisme guru.

Kesimpulan
Secara keseluruhannya kajian ini melihat penerimaan guru-guru terhadap latihan dalam perkhidmatan yang disediakan kepada mereka dan melihat aspek-aspek kesesuaian latihan dalam perkhidmatan. Latihan dalam perkhidmatan ini dibuat bagi meningkatkan keupayaan guru-guru agar bersedia menerima perubahan demi penambahbaikan diri dari segi pengetahuan, kemahiran dan keupayaan dalam pengamalan bilik darjah. Guru-guru yang mengambil bahagian dalam kajian ini berharap agar latihan dalam perkhidmatan yang dijalankan lebih sesuai dalam meningkatkan profesionalisme mereka. 

